
628 hitz

Funtzio anitzeko jangai, botika, banpiroentzako pozoi... 

EDORTA AGIRRE 

Euskara zaharrean bada esakune bat, berakatza urrezko aitzurrarekin landu beharko litzatekeela dioena. Bara(zki) zuriak, izan ere, denetarako balio du... besterik ez dagoenean. 

Familia horretako senide guztiak (porrua, tipula, tipulatx edo txalota, tipuleta gozoa, tipulin fina) aspaldiko ezagunak baditugu ere, ez ditugu bertakotzat hartu duela mila bat urte arte, izen horien latinezko jatorriak dioskunez (cepula, porrus). Baratxuriak, behintzat, lagun handiak eta etsai itzelak izan ditu betidanik gure artean. Mintzaira erromanikoetan hartu zuen izena, bitxia bada ere, zeltikotik zetorkion: aliu hitzak hizkuntza horretan bizi, suhar, kartsu esan nahi du. 

Atzerritik bueltan 
Badirudi Asia Erdialdetik eraman zutela Ekialde Hurbilera eta gurutzatuek ekarri zutela bertatik, asmorik hoberenaz: deabruak harrapaturiko jendea haren atzamarretatik askatzeko eta izurritetik salbatzeko. Tira. Horren ondorioz gertatu zen berakatzaren prezioaren inflazioetako bat, XIX. mendeko Transilvanian: gurutzea eta baratxuri txirikorda erakutsita, banpiroa neutralizatu egiten zuten; egurrezko makila bihotzean sartuz gero, akabo kezkak. Baina, egun hemen bezala, banpiro ugari zebilen orduan herrialde hartan. 

Ez dakigu Delancre humanistak bortxatu eta asasinaturiko hamaika euskal sorginek dastatua zuten. Desaleinatu samarra izango zen lapurtar baratxuri hura, dena den. 

Baita hemendik kanpora ere: orain dela 5.000 urteko egiptoarrek gurtu eta Babiloniako erregeek beren lorategietan zaintzen zuten bitartean, Grezian higuingarria zen: Atenea jainkosak ez zion bere tenpluetan sartzen uzten berakatza jan zuen gizakirik. Kito. Horrexegatik debekatu zien Alfonso Gaztelako erregeak zaldunei, baratxuria janda bazeuden, bere aurrean agertzea, hurrengo hogeita hamar egunean, gutxienez. 

Hipokrates sendagileak, aldiz, estudiatu behar izaten zuenez, izerdia erraz kanporatzeko, organismoa lasaitzeko eta diuretiko bikaintzat zuen baratxuria. Jainko-jainkosak, orokorki, analfabeto samarrak omen dira, ikusi batera. 

Iragazi kulturala 

Herri batzuek mina, pikantea, dute jangaiari salbokonduktua emateko berme-agiria, hau da, arraina, irinezkoak edo txokolatea minik ez badago, ez da bertakoa, bertakoek ez dute gustura kontsumituko. Beste herri batzuek oliba olioa, ezkaia, albaraka, piperbeltza... darabilte pasaporte gisa. Tokian tokikoa. 

Eginkizun hori berakatzak betetzen du gurean: arrain bat parrillan edo labean erretakoan ere, ez zaigu iruditzen jangarri edo osaturik dagoela, oraino: olio eta baratxurizko bukaera eman behar zaio, gurea, gutarra izango bada. Hori gabe, dieta zorrotzeko botika omen da arrain tontolo hori. 

Botika 

Urrezko aitzurrez bai, baina diamantezko urdaila behar, nonbait, tamainatik gora berakatz irentsi nahi bada. Eta gurekin bezala, beste edozeinekin portatzen da, gordinik dagoela, behintzat, sufre deabrutarrak osaturiko azido aliliko pikante eta lurrunkor (berehala nonahitik hedatzen da haren usaina) hori biziki eraginkorra baita: 

Antiseptikoa da, fungizida, bakterizida, garbigarria, hitz batez; 

Hestetako mukosa bizkortzen du, digestioaren mesederako; 

Diuretikoa denez, hanturaren kontrako eragilea da, likidoen atxikipena moteltzen duelako; 

Bronkioetako sekrezioak areagotzen ditu (deskongestionatzaile eta espektoratzailea) 

Odol-hodiak dilatatzen dituenez, zirkulazioa arinagoa da eta tentsioa, apalagoa 

Hezueriaren (erreumaren) kontrako gudari bipila da berakatza 

Ultzera batzuen aurkako tratamenduan laguntza; 

Arterioesklerosiak, oinez ibiltzean, eragiten duen hanketako mina arindu egiten du baratxuriak. 

Kontrakorik ere... 

On-ona ez dago deus. Hoberenak ere ba omen du kontrako alderdirik: 

Ahoko mukosa eta hestegorrikoa narrita ditzake. 

Antikoagulatzailea denez, hemorragia gertatzeko arriskua hurbiltzen du kirurgia estetikoko ebakuntza egiteko garaian, adibidez. 

Digestioa eragotz lezake, eta bihotzerrea probokatu. 

Tentsio arteriala eraisten duenez, zorabioak nozi ditzake baratxurijale amorratuak. 

Ukipeneko dermatitisak sortarazten ditu, larruazalean sufre gehiegi metatuz gero 

Berakatz hatsa duen pertsona ez da oso sinpatiko gertatzen, ezagutu batera. 

Baratxuria jan eta, handik ordubete edo bi ordutara izango duzu ahora, behin eta berriz, birziklagarri. 

Halaz ere, aukeratu eta erosi nahi baduzu... 
Ustekabeko baratxuria nahi baduzu, hautatu buru gogorrak, txiki eta astunak aukeran, kimu berderik gabeak, erabat lehorrak. 

Baztertu buru harro edo horituak, garaiz pasatuak daudelako. 

Berakatz zuriak moreak baino luzaroago irauten du (urtebetea ere), honen kalitate bikaina ez badu ere. 

Gorde toki ilun, fresko, aireztatuan, «mugitzen» has ez daitezen. 

Hobe txirikordan bertan kontserbatzea. 

Baratxuri atalak, zuritu gabe, hozkailuan gorde daitezke, estalian zulo batzuk eginik dituen potoan. 

Zurituta, oliotan mantenduko ditugu hozkailuan, kristalezko flaskoan. Berakatz usaina hartutako olio hori egokia da jakiak prestatzeko. 

Izoztu ere egin daiteke baratxuri atala, zurituta, hiru hilabetez, motelduko bada ere. 

